Vendim nr. 56, datë 01.07.2009

Mbledhja e Gjyqtarëve të Gjykatës Kushtetuese të Republikës së Shqipërisë, e përbërë nga:

Vladimir Kristo,
Kryetar  i Gjykatës Kushtetuese

Fehmi Abdiu,

Anëtar   i
“
“

Kujtim Puto,

Anëtar   i
“
“

Xhezair Zaganjori,
Anëtar   i
“
“

Petrit Plloçi,

Anëtar   i
“
“

Vitore Tusha,

Anëtare e
“
“

Sokol Berberi,

Anëtar   i
“
“

Admir Thanza 
Anëtar   i       
“          “

Sokol Sadushi,
Anëtar   i
“
“

në datën 01.07.2009, mori në shqyrtim paraprak kërkesën me nr.56 Akti, që i përket:

K Ë R K U E S :
PAL NIKOLLI
O B J E K T I:
Shfuqizimin si të papajtueshëm me Kushtetutën të vendimeve nr. 1298, datë 12.12.2006 të Gjykatës së Apelit Tiranë; nr. 00-2009-57, datë 13.02.2009 të Kolegjit Civil të Gjykatës së Lartë; nr. 109, datë 04.03.2005 të Komisionit të Vlerësimit të Titujve Akademikë (ish Komisioni i Kualifikimit Shkencor).

Mbledhja e Gjyqtarëve të Gjykatës Kushtetuese, pasi shqyrtoi kërkesën dhe bisedoi çështjen në tërësi,
V Ë R E N:
 Kërkuesi ka bërë kërkesë për të fituar titullin pedagogjik-shkencor “Profesor”. Kërkesa është miratuar në Departamentin e Gjeografisë, Këshillin Shkencor të Fakultetit të Historisë dhe Filologjisë dhe në Senatin e Universitetit të Tiranës, por nuk është miratuar nga Komisioni i Kualifikimit Shkencor (KKSH) – sot Komisioni i Vlerësimit të Titujve Akademikë (KVTA). 

Kundër vendimit të Komisionit të Kualifikimit Shkencor, Kërkuesi ka bërë kërkesë padi në Gjykatën e Rrethit Gjyqësor Tiranë, me objekt “Pavlefshmëri absolute e vendimit nr.109, datë 04.03.2005, pika 3.1 e KKSH dhe anulimin e tij; Detyrimin e KKSH për rishqyrtimin e kërkesës së paditësit dhe njohjen atij të titullit “Profesor””.

Kjo gjykatë, me vendimin nr. 5319, datë 27.09.2005, e ka pranuar kërkesë padinë duke vendosur “konstatimin e pavlefshmërisë absolute të vendimit nr. 109, datë 04.03.2005 të KKSH-së në pikën 3.1 dhe detyrimin e KKSH-së për rishqyrtimin e kërkesës së paditësit për titullin “Profesor”.

Kundër vendimit të Gjykatës së Rrethit Gjyqësor Tiranë ka bërë ankim KKSH në Gjykatën e Apelit Tiranë, e cila me vendimin nr. 1298, datë 12.12.2006 ka prishur vendimin nr. 5319, datë 27.09.2005 të Gjykatës së Rrethit Gjyqësor Tiranë dhe ka vendosur “rrëzimin e kërkesë padisë”.

Kërkuesi i është drejtuar Gjykatës së Lartë me rekurs kundër vendimit nr. 1298, datë 12.12.2006 të Gjykatës së Apelit Tiranë. Rekursi nuk është pranuar nga kjo Gjykatë (dhoma e këshillimit) me vendimin nr. 00-2009-57, datë 13.02.2009 me argumentin se “nuk përmban shkaqe nga ato të parashikuara nga neni 472 i K.Pr.Civile”.

Kërkuesi ka pretenduar papajtueshmërinë me Kushtetutën të vendimeve të sipërcituara duke argumentuar se:

i. Gjykata e Lartë ka shkelur parimin e paanshmërisë, sepse nuk duhej ta kishte gjykuar çështjen në kolegj, por në seancë gjyqësore.

ii. Gjykata e Lartë nuk ka rregulluar paligjshmëritë e vëna re në procesin administrativ të vlerësimit të titujve.

iii. Gjykata e apelit dhe për rrjedhojë edhe Gjykata e Lartë kanë lënë jashtë vëmendjes së tyre pretendimet e kërkuesit për mosrespektim të juridiksionit administrativ nga ana e KKSH gjatë marrjes së vendimit të kontestuar prej tij, pasi nuk i janë referuar VKM nr. 786, datë 17.12.1998, por VKM nr. 897, datë 29.12.2004. Gjatë procesit administrativ të vlerësimit janë cenuar “të drejtat e tij të njohura me ligj”, sepse me vendimin e dytë të KM kanë ndryshuar kriteret për fitimin e titujve akademikë, ndërkohë që procedura për fitimin e titullit kishte filluar me VKM e vitit 1998.

vi. Vendimi i KKSH i kontestuar në rrugë gjyqësore dhe kushtetuese nuk është i arsyetuar; ai është marrë në kundërshtim me ligjin; veprimtaria e KKSH duhet t’i ngjasojë veprimtarisë gjyqësore dhe nuk duhet të jetë arbitrare. 
Mbledhja e Gjyqtarëve e Gjykatës Kushtetuese në shqyrtimin paraprak vlerësoi, se kërkuesi nuk ka arritur të argumentojë se cilët elementë thelbësorë, që përfshihen në konceptin kushtetues të së drejtës për një proces të rregullt ligjor, nuk kanë respektuar gjykatat gjatë shqyrtimit të çështjes. Në kërkesën e paraqitur nuk evidentohen në mënyrë të qartë elementët që janë të domosdoshëm për një gjykim kushtetues. 

Në këto kushte, Mbledhja e Gjyqtarëve e Gjykatës Kushtetuese nuk gjen argument të aspektit kushtetues për ta konsideruar këtë çështje në juridiksionin e kësaj gjykate.

PËR KËTO ARSYE:


Mbledhja e Gjyqtarëve të Gjykatës Kushtetuese të Republikës së Shqipërisë, në bazë të nenit 131, shkronja “f” të Kushtetutës së Republikës së Shqipërisë dhe nenit 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, me shumicë votash,

V E N D O S I:

Moskalimin e çështjes për shqyrtim në seancë plenare.

